Avgerð tikin 25.06.2003, j. nr. 03-03-34-1


- renta 
- tollkredittur
§ 13, stk. 2 og § 30a í tolllógini

· Samandráttur: Tann 18. august 2002 fekk virkið eina sending við M/S Dettifoss hjá Eimskip, við Flogfelag Føroya, sum speditøri. virkið, sum hevur tollkreditt, fekk vøruna útflýggjaða beinanvegin, t.v.s. uttan at tollur var goldin.
Virkið móttók ikki góðsfráboðanina av hesi sending fyrr enn 12. november 2002. T&S, Øki fekk skjølini fyri sendingina tann 27. november 2002 og var hon tollað tann 29. november 2002. Avgerðin hjá T&S segði, at tá sendingin kom 18. august 2002, fall hon til gjaldingar tann 28. september 2002, og renta roknað fyri september, oktober og november 2002, t.v.s. í 3 mánaðir.
Virkið søkti um at fáa rentuna kr. 94.106 strikaða, men umsóknin varð ikki gingin á møti. virkið kærdi avgerðina til Skatta- og avgjaldskærunevndina, sum broytti avgerðina hjá T&S, Økinum soleiðis, at seinasti gjaldsdagur var tann 28. septembur 2002, og at rentan tí átti at verða roknað frá 29. september 2002, sum var dagurin eftir gjaldsdagin, til goldið varð. Rentusatsurin eigur 1%. 

Í kærumáli tygara mótvegis Toll- og Skattstovu Føroya, Streymoyar Øki.

Skatta- og avgjaldskærunevndin hevur á fundi tann 25. juni 2003 viðgjørt kæru tygara, dagfest 31. januar 2003 yvir avgerð hjá Toll- og Skattstovu Føroya, Streymoyar Øki, dagf. 3. januar 2003.

Kærunevndin avgjørdi at broyta avgerðina hjá Toll- og Skattstovu Føroya, Streymoyar Øki soleiðis, at seinasti gjaldsdagur var tann 28. september 2002, og at rentan tí átti at verða roknað frá 29. september 2002, sum er dagurin eftir gjaldsdagin, jbr. § 2, stk. 2 í kunngerð nr. 131 frá 4. oktober 2001, til goldið varð. Eisini avgjørdi kærunevndin, at rentusatsurin átti at vera 1,0% sambært § 30a í tolllógini.

Gongdin í málinum:
Tann 18. august 2002 fekk virkið eina sending við M/S Dettifoss hjá Eimskip, við Flogfelag Føroya, sum speditøri. virkið, sum hevur tollkreditt fekk vøruna útflýggjaða beinanvegin, t.v.s. uttan at tollur var goldin.

Virkið móttók ikki góðsfráboðanina av hesi sending fyrr enn 12. november 2002. Henda dag fekk virkið eitt yvirlit yvir ótollaðar góðsfráboðanir frá Streymoyar Øki, har sendingin stóð á fyri fyrstu ferð. Yvirlitið yvir ótollaðar góðsfráboðanir verður útskrivað 1 ferð um vikuna.

Streymoyar Øki móttók neyðugu skjølini fyri sendingina tann 27. november 2002 og var hon tollað tann 29. november 2002. Avgerðin hjá Toll og Skatt segði, at tá sendingin kom 18. august 2002, fall hon til gjaldingar tann 28. september 2002. Tá omanfyri nevndu skjøl fyrst vóru móttikin tann 27. november 2002, varð renta roknað fyri september, oktober og november 2002, t.v.s. í 3 mánaðir.

Í skrivi dagfest 12. desember 2002, søkti virkið um at fáa tilskrivaðu rentuna á kr. 94.106 strikaða. Í skrivi dagfest 3. januar 2003, var noktandi svar sent virkið.

Sum grundgeving í noktandi svarinum varð sagt, at sjálvt um virkið ikki hevði móttikið góðsfráboðanina fyrr enn 11. november 2002, hevði felagið skyldu til sjálvt at fylgja við, at vøran var komin og at senda neyðug skjøl inn til tollingar. Eisini varð upplýst fyri virkinum, at ikki var heimild fyri at strika rentuna.

Toll og Skatt hevði spurt seg fyri hjá Tollbúðini, sum leggur góðsfráboðanirnar inn, hví áðurnevnda sending var løgd inn so seint. Tollbúðin upplýsti, at tey í august 2002 móttóku eitt høvuðsfarmabræv frá Eimskip, har fleiri móttakarar stóðu á.

Tann 6. november 2002 vóru tollararnir á vanligari eftirlitsvitjan í pakkhúsinum hjá Eimskip. Tá vørurnar frá sendingini tann 18. august 2002 ikki vóru á goymsluni, settu tollararnir seg í samband við speditørin fyri at fáa upplýst, hvør átti farmabrøvini (undirfarmabrøvini).

Upplýsingarnir móttók Tollbúðin síðani og legði so góðsfráboðanina inn tann 11. november 2002. Hetta var orsøkin til at virkið ikki hevði móttikið góðsfráboðanina fyrr enn 12. november 2002.

Í kæruni verður upplýst at virkið hevur tað mannagongd, at tey bíða eftir góðsfráboðanini, áðrenn viðkomandi skjøl, so sum fakturi, farmabræv v.m. verða send inn til tollavgreiðslu.

Í kæruni varð eisini endurgivið úr § 13, stk. 2 í tolllógini, um at avgreiðslan samstundis sendir vørumóttakaranum kvittað yvirlit yvir útflýggjaðu vørurnar.

Toll og Skatt, Streymoyar Øki boðaði frá tann 28. januar 2003, at rentan var skeivt roknað. Sambært rokningini er rentan roknað til kr. 94.106, men hetta tal átti at vera kr. 62.425. Orsøkin til skeivleikan var at rentusatsurin, ið var ásttur smb. kunngerð er 1,5%, meðan lógin ásetur rentuna til 1,0% .

Toll og Skatt, Streymoyar Øki heldur fast við, at nokta efturgeving av rentuni uppá kr. 62.425.

Viðmerkingar frá Toll- og Skattstova Føroya , Stýrinum:
Toll og Skatt, Stýrið tók undir við avgerðini hjá økinum og tí sum økisskrivstovan førdi fram, hvat viðvíkti ábyrgd fyri, at góðsfráboðanin ikki var løgd inn fyrr enn í november, men Stýrið metti at rentan ikki átti at verða roknað fyrr enn frá 29. september 2002, sum var dagin eftir gjaldsdagin.

Stýrið mælti Skatta- og avgjaldskærunevndini til, at broyta avgerð økisins soleiðis, at rentan varð roknað við 1% um mánaðin frá 29. september 2002, jbr. § 30a í tolllógini.

Toll og Skatt, Stýrið metti, at virkið, ikki kundi, vísandi til, at teir ikki hava móttikið yvirlit yvir ótollaðu vørurnar, koma sær undan tí skyldu teir hava at lata inn neyðug skjøl til tolling av vøruni.

Virkið upplýsti:
virkið upplýsti at á summri 2002 keyptu tey útgerð frá Ericsson í Danmark fyri uml. 8,24 mio. krónir. Smb.fraktrokningini frá speditørinum kom vøran til Føroyar við M/S Dettifoss tann 19. august 2002. Sum vant bíðaði virkið eftir eini góðsfráboðan frá Toll og Skatt, men hendan kom ikki fyrr enn 12. november 2002, saman við einum yvirliti dagfest 9. november 2002 yvir ótollaðum góðsfráboðanum. Hetta var fyrstu ferð at omanfyri nevnda útgerð var nevnd í nøkrum skjali frá Toll og Skatt.

Eftir hetta fekk virkið eina tollrokning frá Toll og Skatt, har renta var tilskrivað virkinum uppá kr. 94.106.

Orsøkin til at góðsfráboðanin kom so seint fram var ókend fyri virkið.

Virkið hevur ein tollkreditt smb. tolllógini § 13, stk. 2. Hetta merkir at virkið í flestum førum betalir tollin eftir at vøran er útflýggjað. Vanligt er, at stutt eftir at vøran er komin, fær virkið eina góðsfráboðan frá Toll- og Skatt.

Á góðsfráboðanini stendur prenta: ”Góðsfráboðan skal latast inn saman við tollingaráheitanini”, tessvegna hevur goymslan á virkinum valt tað mannagongd, at bíða verður eftir góðsfráboðanini, áðrenn viðkomandi skjøl verða send til tollavgreiðslu.

Virkið metti tí, at tað ikki kundi vera rímiligt, at tey fingu tilskrivaða rentu vegna ov seint goldnan toll, tá virkið samstundis fekk álagt á øllum góðsfráboðanum frá Toll og Skatt, at góðsfráboðanin skuldi latast inn saman við tollingaráheitanini. virkið fekk eftir hesum boðum ikki rinda fyri tollrokningina fyrr enn góðsfráboðanin var komin, og hon kom í hesum føri ikki fyrr enn 12. november 2002. virkið metti at ábyrgdin fyri hesi seinking var hjá Toll og Skatt ella møguliga hjá speditørinum og/ella Eimskip, men ikki hjá virkinum.

Til avgerðina hjá Toll- og Skatt, har sagt varð at virkið sjálvt hevði skyldu til at fylgja við, at vøra var komin og at senda inn neyðug skjøl til tollingar sigur virkið at tolllógin § 13, stk. 2, hevur ásett at tollkredittur er treytaður av at avgreiðslan: “samstundis sendir vørumóttakaranum kvittað yvirlit yvir útflýggjaðu vørurnar”, t.v.s. samstundis sum vøran er útflýggja. virkið fekk einki kvittað yvirlit sendandi frá speditørinum, ei heldur frá Eimskip, sum flutti vøruna til Føroyar. Tað einasta sum virkið móttók var ein fraktrokning (uttan nakað kvittað yvirlit), dagfestr 19. september 2002.

Tá virkið ikki móttók lógarkravda kvittaða yvirlitið, var tað órímiligt, at virkið skuldi bøta fyri hesa seinking. virkið metti at ábyrgdin fyri seinkingina var hjá speditørinum ella Eimskip.

Virkið vísti eisini aftur kravið uppá rentu fyri september mánaða uppá kr. 30.903, og at renutsatsurin er uppá 1,5% og ikki 1,0% sum ásett í tolllógini. virkið segði í viðmerkingunum, at kunngerðin ikki heimilar rentutilskriving fyrr enn í fyrsta lagi 29. september 2002.

Virkið kundi ikki góðtaka grundgevingina í avgerðini hjá Toll og Skatt, dagfest 3. januar 2003, har tað stendur: “eingin heimlid er til at strika rentu, tá ov seint er goldið,..” virkið vísti á, at tað ikki var positivt nevnt í kunngerðini, ikki er tað sama sum, at mann ongantíð kann fáa strikað eina rentutilskriving, t.d. tá ein avgerð byggir á skeivt grundarlag, má avgerðin sjálvandi broytast.

Virkið var av tí áskoðan at ábyrgdin fyri seinkingini var hjá Toll og Skatt, ella møguliga eisini hjá speditørinum ella hjá Eimskip.

Tá virkið ikki hevði møguleika at liva upp til krøvini í § 3, stk. 2 í kunngerðini, um at lata tey neyðugu skjølini inn til tollavgreiðslu innan 14 dagar aftaná at vøran var komin, varð heitt á kærunevndina, um at strika alla ta tilskrivaðu rentuna uppá kr. 94.106, smb. tollrokning nr. 1633261.

Um kærunevndin ikki vildi ganga hesum á møti, vildi virkið í øðrum lagi heita á kærunevndina um, at strika rentuna, ið var tilskriva áðrenn tann 12. november 2002, tí virkið hevði í hesum málinum ikki rímuligan møguleika, at rinda tollkravið innan hendan dag.

Kundi kærunevndin heldur ikki ganga hesum á møti, vildi virkið í triðja lagi heita á kærunevndina um í øllum føri at strika rentuna, ið var tilskrivað innan 29. september 2002.

Viðmerkingar og avgerð frá Skatta- og avgjaldskærunevndini:
Tolllógin § 13, stk. 2 sigur, at Tollvaldið hevur heimild til at gera undantak frá høvuðsregluni í § 13, stk. 1 um at vørur mugu ikki verða útflýggjaðar áðrenn tollgreiðslan er framd. Undantakið inniber at innflytarar av tollskyldugum vørum kunnu fáa vørurnar beinleiðis útflýggjaðar, treytað av:

at trygd fyri hesum verður veitt smb. landsstýrisins avgerð 
at avgreiðslan samstundis sendir vørumóttakaranum kvittað yvirlit yvir útflýggjaðu vørurnar, og 
at tollur og avgjøld verða goldin innan eina nærri ásetta tíð

Landsstýrið ásetir nærri reglur viðvíkjandi teimum her tilskilaðu undantøkum.

Í tolllógini § 30a er ásett, at renta verður roknað av ov seint goldnum tolli og av avgjaldi við 1,0% um mánaðin frá degnum eftir gjaldsdagin og til goldið er.

Í kunngerð nr. 131 frá 4. oktober 2001 um undantaksloyvi at fáa toll- og avgjaldsskyldugar vørur útflýggjaðar móti veiting av peningatrygd (tollkreditt), er ásett í § 2, stk. 1, at tollur og avgjøld av teimum vørum, ið eru móttiknar í einum mánaði, skulu vera goldin í seinasta lagi tann 28. í mánaðinum eftir.

Í § 2, stk. 2 er ásett, at renta verður roknað av ov seint goldnum tolli og avgjøldum við 1,5% um mánaðin frá degnum eftir gjaldsdegnum og til goldið er.

Staðfest er at virkið hevur móttikið vøruna tann 18. august 2002. Avvarandi avgreiðsla, sum í hesum føri var avgreiðslan hjá Eimskip, hevur ikki útflýggja uppgerð yvir tær vørur, ið eru útflýggjaðar til virkið uttan tollgreiðslu. Hetta er álagt Eimskip, samb. § 13, stk. 2 í tolllógini.

Smb. § 2, stk. 1 í kunngerðini, skulu tollur og avgjøld verða goldin í seinasta lagi tann 28. í mánaðinum eftir at vøran er móttikin. Tá vøran var móttikin tann 18. august 2002, var seinasti gjaldsdagur tann 28. september 2002. Smb. § 2, stk. 2 verður renta roknað av ov seint goldnum tolli og avgjøldum, frá degnum eftir gjaldsdegnum og til goldið er. T.v.s. at rentan átti at verða roknað frá 29. september 2002 til goldið verður. Viðmerkjast skal at rentusatsurin uppá 1,5% í kunngerðini ikki hevur heimild í tolllógini. Tolllógin § 30a ásetur at rentusatsurin er 1,0%, og átti hesin rentusatsur at verða nýttur í rentuútrokningini.

Í § 3, stk. 1 er ásett, at avvarandi avgreiðsla skjótast gjørligt skal lata vørumóttakaranum eina uppgerð yvir tær vørur, ið eru útflýggjaðar smb. undantaksloyvi. Í hesum føri var avvarandi avgreiðsla Eimskip, tí tað var har, at vøran var útflýggja.

Í § 3, stk. 2 í kunngerðini er ásett, at vørumóttakarin í seinasta lagi 14 dagar aftaná at vøran er móttikin, skal lata Toll- og Skatt faktura, farmabræv og onnur skjøl, sum eru neyðug fyri rættari avgjaldsavgreiðslu. Tað áliggur sostatt virkið eitt krav um, at lata Toll og Skatt, farmabræv og onnur skjøl, fyri at Toll- og Skatt skal kunna koma við eini rættari avgjaldsavgreiðslu.

Tá tað er staðfest, at virkið fekk vøruna tann 18. august 2002 metti Skatta- og avgjaldskærunevndin, at virkið átti at gjalda toll og avgjøld í seinasta lagi tann 28. september 2002. At virkið ikki hevði móttikið góðsfráboðanina fyrr enn tann 12. november 2002 broytir ikki hesa støðu, tí teksturin niðast á góðsfráboðanini: “Góðsfráboðan skal latast inn saman við tollrokningini” er bert ein praktisk vegleiðing. Hendan vegleiðingin skúgvar ikki ásetingarnar í lógini og kunngerðini til viks.

Tað var við eftirlitsvitjanina tann 6. november 2002 í pakkhúsinum hjá Eimskip, at Toll og Skatt fekk kunnleika um, at virkið ikki hevði goldið toll- og avgjøld fyri vøruna, sum virkið fekk útflýggjaða tann 18. august 2002. Tað er sostatt ikki Toll og Skatt sum kann ábyrgdast fyri, at virkið hevði goldið toll- og avgjøld ov seint í hesum føri. Um ábyrgdin fyri feilinum (seinu avgreiðsluni) liggur hjá øðrum, kann Skatta- og avgjaldskærunevndin ikki taka støðu til.

Skatta- og avgjaldskærunevndin broytti avgerðina hjá Toll- og Skattstovu Føroya, Streymoyar Øki soleiðis, at seinasti gjaldsdagur var tann 28. septembur 2002, og at rentan tí átti at verða roknað frá 29. september 2002, sum var dagurin eftir gjaldsdagin, jbr. § 2, stk. 2 í kunngerðini, til goldið varð. Rentusatsurin eigur sambært § 30a í tolllógini at vera 1%.

Hendan avgerð kærunevndarinnar er endalig innan fyrisitingina, t.v.s. at avgerðin kann ikki kærast til hægri fyrisitingarmyndugleika. Úrskurður Skatta- og avgjaldskærunevndarinnar kann tó skjótast inn fyri Føroya Rætt, men skal hetta vera gjørt innan 3 mánaðir frá móttøku av avgerðini.”

